
Bir zamanlar İngiltərədə belə 
hesab edirdilər ki, jurnalist olmaq 
üçün əmək fəaliyyətinə qəzetdə 
kuryer vəzifəsindən başlamaq 
lazımdır və tədricən baş redaktor 
vəzifəsinə yüksəlmək olar. Müasir 
şəraitdə jurnalist kadrlarının ha-
zırlanmasının daha mürəkkəb və 
daha keyfiyyətli yolu ən yaxşı təhsil 
mərkəzlərindən – Oksford və Kolum-
biya universitetlərindən, Fransada 
Siyasi Elmlər Məktəbindən və digər 
jurnalistika məktəblərindən keçir. 

Avropanın və ABŞ-ın KİV-ləri ən 
professional və mükəmməl hesab edi-
lir. Bəlkə elə buna görə də bütün dün-
yanın gəncləri jurnalistlər hazırlayan 
Avropa və Amerika ali məktəblərinə 
qəbul olunmağa səy göstərirlər. Həm 
ABŞ-ın, həm də İngiltərənin hər bir 
iri univeristetində jurnalist ixtisa-
sına yiyələnmək mümkündür. Bəzi 
ölkələrdə, o cümlədən Avstraliyada, 
Yeni Zelandiyada, qismən də Fransa-
da bu ixtisas incəsənət fakültələrində 
tədris olunur və məzunlar ali məktəbi 
bitirdikdən sonra incəsənət sahəsində 
jurnalistika ixtisası üzrə bakalavr 
diplomu alırlar. 

Məlum olduğu kimi, jurnalis-
tika müxtəlif istiqamətlidir. Qəzet, 
televiziya jurnalistləri, elmi, hərbi 
jurnalistlər və s. Məhz buna görə də 
jurnalist olmaq istəyən hər bir şəxs 
ali məktəbi seçərkən ixtisasını dəqiq 
müəyyənləşdirməlidir. Amerikanın 
ən nüfuzlu ali məktəblərindən biri 
– Kolumbiya Universiteti yanında 
jurnalistika məktəbi əslində bütün 
istiqamətlər üzrə mütəxəssislər hazır-
layır. Jurnalist kadrlarının hazırlan-
masında Nyu-York Universitetinin 
jurnalistika şöbəsi çox mühüm rol oy-
nayır. Burada 1975-ci ildən etibarən 
həm bakalavr, həm də magistratura 
pillələri fəaliyyət göstərir. Bu ali 
məktəbdə Amerika jurnalistlərinin 
bir neçə nəsli hazırlanmışdır. ABŞ-ın 
“New York Times” , “Washington 
Post” kimi aparıcı qəzetlərinin, 
habelə ən iri televiziya kanallarının 
və informasiya agentliklərinin xeyli 

əməkdaşı məhz həmin ali məktəblərin 
məzunudur. Nyu-York Universi-
teti jurnalistika şöbəsinin müəllim 
kollektivi 20 nəfərdən ibarətdir. 
Onların hər birinin aparıcı mətbuat 
orqanlarında və ölkənin ən iri televi-
ziya kanallarında iş təcrübəsi vardır. 
Bu müəllimlərdən üç nəfəri “New 
York Times” qəzetindən gəlmişdir. 
Nyu-York Universitetində Amerika 
jurnalistika məktəblərinin ən yaxşı 
ənənələri qorunub saxlanır, gələcək 
jurnalistlərin təkcə nəzəri hazırlığına 
deyil, həm də praktiki hazırlığına 
böyük əhəmiyyət verilir.

Nyu-York Universitetində jurna-
listika üzrə magistr proqramı yalnız 9 
kursu nəzərdə tutur. Bunların böyük 
əksəriyyəti praktik xarakter daşıyır. 
Bu kurslar öz dərinliyinə və qarşı-
ya qoyulan tələblərə görə bakalvar 
kurslarından daha yüksək səviyyədə 
olsa da, Nyu-York Universiteti 
jurnalistika üzrə bakalavr dərəcəsi 
almış tələbələrinə həmin ixtisas üzrə 
magistraturaya daxil olmağı tövsiyə 
etmir. Belə hesab edilir ki, digər 
sahə üzrə ikinci elmi dərəcə almaq 
tələbələrin gələcək fəaliyyəti üçün 
daha sərfəli olar.

Bəzən ixtisasın adında “jurnalis-
tika” sözü ümumi olaraq göstərilmir. 
Məsələn, Avstraliya Western Sidney 
Univeristeti seçilmiş istiqamətdən 
asılı olmayaraq, məzunlara aşağıdakı 
ixtisaslar üzrə diplom verir: işgüzar 
jurnalistika, elmi jurnalistika, idman 
jurnalistikası, siyasi jurnalistika. Yeni 
Zelandiya Texnologiyalar İnstitutunda 
Bachelour of Media Arts (İncəsənət 
mediası üzrə bakalavr) ixtisası 
vardır. Burada jurnalistlərdən əlavə, 

dizaynerlər, fotoqraflar və musiqiçilər 
hazırlayırlar. Çox vaxt “jurnalist” 
sözü “KİV” sözü ilə əvəz edilir.

İki ixtisas üzrə təhsil aparan ali 
məktəblər də vardır. Bu ixtisaslardan 
biri jurnalistikadır, ikincisi isə hər 
hansı digər sahəyə meyldir. Bonn-
Reyn-Ziq Texniki İnstitutu Almani-
yanın tanınmış ali məktəblərindən 
biridir və “texniki jurnalistika” 
ixtisasını təklif edir. Burada tələbələr 
humanitar fənlərlə yanaşı, informa-
tikanı, fizikanı, riyaziyyatı, avtomat 
idarəetmə texnikasını və s. öyrənir, 
yəni əlavə texniki təhsil alırlar.

İspaniyanın paytaxtı Madriddəki 
III Karlos Univeristeti jurnalistika ilə 
yanaşı, “hüquq və jurnalistikla” və 
“iqtisadiyyat və jurnalistika” ixti-
saslarını təklif edir. Burada tələbələr 
sosial-humanitar elmləri öyrənirlər. 

“Hüquq və jurnalistika” ixtisası alan 
tələbələrə hüquq tarixi, konstitusiya 
hüququ, cinayət hüququ, politologiya, 
fəlsəfə, dövlət idarə etməsi, jurnalis-
tikanın əsasları, KİV-in tarixi fənləri 
öyrədilir. Şübhəsiz, bütün bunlar 
İspaniyanın tarixi, ictimai–siyasi 
həyatı ilə əlaqələndirilir. “İqtisadiy-
yat və jurnalistika” ixtisası mikro və 
makro iqtisadiyyat, mühasibat uçotu, 
statistika, beynəlxalq iqtisadiyyat, in-
formatika kimi fənlərin öyrənilməsini 
nəzərdə tutur. Buraya gələcək jurna-
listin ənənəvi etika qaydalarına riayət 
etməsi də əlavə olunur. İspaniyanın 
Navvara Universitetində tələbələr iki 
təhsil alırlar-fəlsəfə və jurnalistika. 
Almaniyanın Hochsehule Maqdeburg-
Stendal Univeristeti abituriyentlərə 
“media-menecment” ixtisasını təklif 
edir. Burada bilavasitə ixtisasla bağlı 

olan fənlərlə yanaşı, politologiyanı, 
KİV-də maliyyəni, menecmenti və 
digər sahələri öyrənirlər.

Fransada jurnalist təhsili 
sahəsində zəngin təcrübə toplan-
mışdır. Hələ 1935-ci ildə Fransada 
jurnalist peşəsini müəyyənləşdirən 
fundamental qanun qəbul edilmiş-
dir. Həmin qanuna uyğun olaraq, 
jurnalist dövri mətbuat orqanlarında 
və agentliklərdə müntəzəm işləyən 
və əməyinə görə haqq alan peşə sahi-
bidir. 1974-cü ildə bu tərif bir qədər 
dəyişdirilmiş, peşəkar jurnalistlər 
kateqoriyasına daxil edilmişdir. 
Bundan əlavə, jurnalist işi anlayışı 
dəqiqləşdirilmişdir. 1982-ci ildə au-
diovizual KİV haqqında qanun qəbul 
edildikdən sonra ixtisasın tərkibinə 
radio-televiziya jurnalistləri də daxil 
edilmişlər. Xüsusi komissiya hər il 

jurnalistin peşə kartını təqdim edir. 
Bu komissiyanın çoxillik fəaliyyəti 
ilə bağlı məlumatlar yarım əsr ərzində 
peşənin inkişafını təsəvvür etməyə və 
bəzi nəticələr çıxarmağa imkan verir. 
1955-ci ildə 6.836 jurnalistin kartı 
vardısa, 1995-ci ildə həmin rəqəm 
28.471-ə çatmışdı.

Dünyanın inkişaf etmiş 
ölkələrindən sayılan Fransada jur-
nalistikaya, əsasən, humanitar elm 
sahələrinin diplomları ilə gəlirlər. 
Ölkədə KİV-də çalışanların 20 faizi 
filoloq, 16 faizi tarixçi, 17,4 faizi 
hüquq və siyasi elmlər sahəsinin 
adamlarıdır. Ötən əsrin 60-cı 
illərinin birinci yarısında KİV-də 
çalışan jurnalistlərin yalnız 6 faizi 
ali jurnalistika təhsilinə malik idi və 
ya Parisdəki jurnalistika mərkəzinin 
diplomları ilə işləyirdilər. Hazırda 
Fransada jurnalist təhsili fəaliyyəti 
ilə həm dövlət ali məktəbləri, həm 
də özəl məktəblər məşğul olurlar. 
Bir sıra ali məktəblərdə jurnalistika 
şöbələri də fəaliyyət göstərir. Paris-2 
univeristetinin Fransa Mətbuat İns-
titutu ali təhsil müəssisələri arasında 
daha çox məşhurdur.

Almaniyanın Dortmund 
Univeristetində isə jurnalistlər və elmi 
jurnalistlər hazırlanır. Burada ixtisas 
fənləri ilə yanaşı, bəzi təbiət elmləri 
və texniki fənlər öyrədilir, elmi prob-
lematika üzrə məqalələr yazılması 
vərdişləri aşılanır. Münhendəki alman 
jurnalistika məktəbində də jurna-
list kadrları hazırlanması sahəsində 
zəngin təcrübə qazanılmışdır. 

Almaniyada jurnalist təhsilinə 

necə böyük diqqət yetirildiyini 
nəzərə çatdırmaq üçün 2006-cı ildə 
bu ölkənin ən məşhur jurnalistika 
məktəblərindən biri olan Hamburq 
şəhərindəki Henri Nannen adına 
məktəbə qəbul imtahanının bəzi sual-
larına diqqət yetirək: 

– əgər bir kiloqram buzu (0 
dərəcə) 1 litr qaynanmış su ilə qarış-
dırsaq, buz əridikdən sonra qarışıq 
hansı temperaturda olar?; 

– yaşlı adamın sümüklərinin sayı 
nə qədərdir?; 

– İşıq ili astronomiyada nəyə 
uyğun gəlir.

Yəqin ki, bu suallar çoxlarını 
çaş-baş salır. İş burasındadır ki, 
haqqında söhbət gedən məktəbə qəbul 
olunmaq son dərəcə çətindir. Buranın 
tələbəsi olmaq istəyən hər bir gənc 
istədiyi yerə qəbul olunmaq üçün bir 

çox bilik sahələrindən, o cümlədən 
siyasətdən, tarixdən, coğrafiyadan, 
təbabətdən, astrofizikadan yaxşı baş 
çıxarmalıdır. Yalnız bundan sora o, 
ali məktəbin tələbəsi adını qazanar və 
burada yüksək elita təhsilinə yiyələnə 
bilər. Bu elə bir təhsildir ki, onun 
sahibi təkcə jurnalist kimi deyil, həm 
də digər sahələrdə uğurla fəaliyyət 
göstərə bilər.

Maraqlıdır ki, həmin məktəbə 
qəbul olunmaq üçün heç bir il-
kin təhsil tələb edilmir. Yeganə 
məhdudiyyət yaş məsələsindədir. 
19 yaşından 28 yaşına qədər olan 
və alman dilində şifahi və yazılı 
nitq qabiliyyətinə malik olan şəxs 
buraya ərizə verə bilər. Ərizə verənlər 
internetdə qeydiyyatdan keçməli və 
təklif olunmuş 5 mövzudan birində 
şərh və reportaj yazmalıdır. Altmış ən 
yaxşı iddiaçını sonrakı imtahanlara 
dəvət edirlər. Qalibləri burada ciddi 
seçimin birinci mərhələsi gözləyir. 
Onlar biliklərinin yoxlanması ilə 
yanaşı, müəyyən müddətə reportaj 
yazmalıdırlar. Reportaj yazmaq üçün 
üç saat informasiya axrtarışına və üç 
saat da yazmağa vaxt ayrılır. Bundan 
sonra 12 nəfərdən ibarət münsiflər 
heyəti onları əsaslı surətdə yoxlayır. 
1.500 iddiaçıdan yalnız 20 nəfər ən 
yaxşı iddiaçı məktəbə qəbul oluna 
bilir. Təhsil pulsuzdur, tələbələrin hər 
biri hətta ayda 761 avro məbləğində 
müavinət alır. 

Şimali Avropa ölkələrində 
jurnalistikanın inkişaf etdirilməsi 
və onun cəmiyyətlə əlaqələrinin 
möhkəmləndirilməsi sahəsində böyük 

nailiyyətlər qazanılmışdır. Jurnalist 
təhsilinin təkmilləşdirilməsi də bu 
işdə mühüm rol oynamışdır. Əlbəttə, 
bir qəzet və jurnal məqaləsində bu 
ölkələrdə jurnalist təhsilinin uğurları, 
tələbələrin praktik həyata hazırlanması 
üçün görülən işlərin hamısı haqqında 
danışmaq qeyri-mümkündür. Finlan-
diyanın təcrübəsinə diqqət yetirək. 
Qeyd etmək lazımdır ki, Finlandiya 
Şimali Avropada jurnalistikanı ali 
təhsil səviyyəsində tədris etməyə 
başlayan ilk ölkədir. 1925-ci ildə 
Helsinkidə ictimai kollecin əsası 
qoyulmuş və burada ilk jurnalistlərin 
hazırlanmasına başlanmışdır. İkinci 
Dünya müharibəsinin axırlarına qədər 
həmin proqramla 50 nəfər jurnalist 
hazırlanmış, 1945-1960-cı illərdə 
isə daha 50 nəfər məzun jurnalist 
təhsili almışdı. 1930-cu ildə kollec Ali 

İctimai Elmlər Məktəbinə çevril-
miş, 1947-ci ildə isə bu məktəbdə 
ilk professor fəaliyyətə başlamışdı. 
Tezliklə jurnalistika magistratura 
səviyyəsində öyrənilmiş və bütün 
məzunlar jurnalist ixtisası üzrə diplom 
almışlar. 1964-cü ildə bu məktəb 
Tampereyə köçürüldükdən sonra 
ümumtəhsil proqramı əsaslı surətdə 
genişləndirilmiş və iki istiqamətə bö-
lünmüşdür. 1969-cu ildə Elektron KİV 
kafedrası yaradılmışdır. Bu gün həmin 
struktur Tampere Universitetindəki 
ictimai elmlər fakültəsində jurnalistika 
və kütləvi kommunikasiyalar şöbəsi 
adlanır. Hazırda jurnalistika, həmçinin 
media bölümündə iş üçün ixtisaslar, 
o cümlədən ictimaiyyələ əlaqələr, 
reklam, səsləndirmə kimi sahələrdə 
işləyə biləcək mütəxəssislər Finlan-
diyada ən populyar ixtisaslar hesab 
edilir. İnkişafın ardıcıl surətdə davam 
etdiyini göstərmək üçün aşağıdakı 
faktlara diqqət yetirək: 1998-ci ildən 
sonra ölkədə jurnalistika təhsili verən 
məktəblərin miqdarı iki dəfə artmış-
dır. 40 bölgədə fəaliyyət göstərən 
70-dən çox məktəbdə jurnalistika 
tədris olunur. Maraqlıdır ki, jurnalis-
tika ilə əlaqəsi olmayan bir sıra ali 
məktəblərdə də həmin ixtisas öyrədilir. 

Helsinki Universitetində media və 
kommunukasiyalar şöbəsi, Tampere 
universitetində kütləvi kommunikasi-
yalar şöbəsi, Yuvaskül Universitetində 
media və kommunukasiyalar şöbəsi, 
Helsinki Universiteti nəzdində İsveç 
ictimai elmlər məktəbində jurnalistika 
aparıcı istiqamət hesab edilir. Fin-
landiyanın Turku şəhərindəki İsveç 

Universiteti və digər məktəblərdə 
jurnalist kadrlarının hazırlanması 
işi yüksək səviyyədə qurulmuşdur. 
Həmin şöbələrə qəbul olunmaq cox 
çətindir. Ali məktəblərdə jurnalistika 
şöbəsinə qəbul olunmaq üçün yaradı-
cılıq məhsulu – esse yazılmasına bax-
mayaraq, çox ciddi müsabiqə keçirilir 
və ali məktəbə keçid balı yüksək olur. 

Finlandiyanın jurnalisti-
ka və kütləvi kommunikasiyalar 
şöbələrinin, bir qayda olaraq, radio 
və televiziya studiyaları vardır. 
Universitetlər ümummilli və regional 
media şirkətləri ilə əməkdaşlıq edirlər. 
Finlandiyanın media şirkətlərinin 
özlərinin də jurnalistika məktəbləri 
mövcuddur. 

Qloballaşma dövründə jurnalis-
tikanın özündə də ciddi dəyişikliklər 
baş verir. Bu gün jurnalist eyni vaxtda 
həm qəzet, həm radio, həm televiziya, 
həm internet, həm mobil jurnalistika 
üçün işləməyə imkan verən rəqəmsal 
texnologiyalara malikdir. Jurnalist 
kadrlarının hazırlanması sahəsində 
beynəlxalq təcrübədən istifadə 
etməklə ölkəmizdə də müəyyən 
işlər görülməkdədir. Bu gün inkişaf 
etməkdə olan Azərbaycanda aşağıda-
kıları həyata keçirmək mümkündür:

– BDU-nun jurnalistika 
fakültəsini Azərbaycanda jurnalistika-
nın mərkəzinə çevirmək;

– ölkədə nəşr olunan qəzet 
və jurnal, televiziya və informa-
siya agentlikləri əməkdaşlarının 
təkmilləşdirilməsi üçün jurnalistika 
kursları təşkil etmək;

– yaxın gələcəkdə digər ixtisaslar 
üzrə bakalavr pilləsini bitirənlərin 
ikinci ixtisasa- jurnalistika ixtisasına 
yiyələnmələri üçün BDU-nun jurna-
listika fakültəsində şöbə açmaq;

– jurnalistika fakültəsinin 
müəllimlərinin ixtisasının artırıb 
təkmilləşdirilməsi üçün xüsusi kurslar 
təşkil etmək və ya onların bəzilərinin 
tanınmış beynəlxalq jurnalistika 
məktəblərində və ya universitetlərin 
jurnalistika fakültəsində staj 
keçmələrinə şərait yaratmaq.

Ümumən xarici ölkələrdə jur-
nalist təhsilinin təkmilləşdirilməsi 
sahəsində toplanmış zəngin 
təcrübədən istifadə etmək 
Azərbaycanda jurnalist təhsilinin 
günün tələbləri səviyyəsinə qaldı-
rılmasında çox böyük əhəmiyyət 
kəsb edərdi. Son illərdə jurnalistika 
fakültəsində yaradılmış beynəlxalq 
jurnalistika kafedrasının xətti ilə 
həyata keçirilən bir sıra tədbirlər, 
o cümlədən beynəlxalq yönümlü 
fənlərin tədrisi jurnalist kadrları-
nın dünyada baş verənlər haqqında 
daha yaxşı məlumatlandırılmasına, 
beynəlxalq informasiyaya dərin ma-
raq göstərmələrinə şərait yaradır. 

Həmid VƏLİYEV, 
BDU-nun beynəlxalq jurnalistika 

kafedrasının müdiri, professor

Jurnalist təhsili və beynəlxalq təcrübə

�� Son illərdə beynəlxalq miqyasda həyata 
keçirilən bir sıra tədbirlər informasiya cəmiyyətinə 

gedən yolda jurnalistikanın fəaliyyətinin gücləndirilməsinə 
böyük təkan vermişdir. Jurnalistika peşəsi xüsusi vərdişlər 
və biliklər tələb etdiyinə görə inkişaf etmiş ölkələrdə jurnalist 
kadrların hazırlanmasının müəyyən sistemi mövcuddur. 
Xarici ölkələrin bəzi tədris müəssisələrində jurnalist təhsili 
almaq üçün əvvəlcə hansısa digər ixtisasa yiyələnmək tələb 
olunur. Ayrı-ayrı ölkələrdə jurnalist təhsilinə yiyələnmək 
üçün yaş da müəyyənləşdirilmişdir: 21 yaşdan yuxarı. Bu o 
deməkdir ki, orta məktəbi bitirdikdən dərhal sonra jurnalist 
peşəsinə yiyələnmək olmaz. Bu isə həyat təcrübəsinin və 
əmək fəaliyyəti stajının vacibliyi ilə izah edilir. Qeyd etmək 
lazımdır ki, jurnalistika fakültələrində, şöbələrində və 
kurslarında tədris planlarının və proqramlarının məzmunu 
müxtəlif olsa da, gələcək jurnalistlərin kütləvi informasiya 

vasitələrində təcrübə keçmələri məcburidir.

Qusar Rayon İcra Hakimiyyəti Başçısının 
Qusar Şəhər İnzibati Ərazi Dairəsi üzrə Nümayəndəliyi

2018-ci ildə şəhərin abadlaşdırılması işlərinin 
satınalınması məqsədilə 

AÇIQ  TENDER  ELAN  EDIR
Lot-1. Abadlıq işlərinin satınalınması.
İddiaçılar 180 ( yüz səksən ) manat iştirak 

haqqını aşağıdakı hesaba köçürdükdən sonra 
tenderin əsas şərtlər toplusunu tender komissiya-
sından ala bilərlər.

Təşkilat:Qusar RİHB-in Qusar şəhər İ.Ə.D 
üzrə Nümayəndəliyi.

Qusar Y.X.O.
H/h: AZ17AIIB32051019444800201148
VÖEN:4700077491
Bank: “Kapital Bank”ın Qusar filialı
Kod: 200480
VÖEN: 9900003611
M/h: AZ37NABZ01350100000000001944
S.W.İ.F.T.BİK: A II BAZ 2X
İştirak haqqı heç bir halda geri qaytarılmır.
Əlaqələndərici şəxs:Tumarxanov İkram 

Cavid oğlu, əlaqə telefonu-(0138) 5-31-83.
Təkliflərin qiymətləndirilməsində aşa-

ğı qiymətə,yüksək keyfiyyətə,analoji işlərdə 
təcrübəyə, maliyyə vəziyyətinə və texniki im-
kanları olan meyarlara üstünlük veriləcəkdir.

İddiaçılar tenderdə iştirak etmək üçün aşağı-
dakı sənədləri təqdim etməlidirlər.

-tenderdə iştirak etmək üçün yazılı müraciət;
-tenderdə iştirak haqqının ödənilməsi barədə 

bank sənədi;
-tender təklifi (zərflərin açıldığı tarixdən 

sonra ən azı 30 bank günü qüvvədə olmalıdır);
-tender təklifi qiymətinin 1% - i həcmində 

bank zəmanəti zərflərin açıldığı gündən sonra ən 
azı 60 bank günü müddətində qüvvədə olmalı-
dır;

-Azərbaycan Respublikasında vergilərə və 
digər icbari ödənişlərə dair yerinə yetirilməsi 
vaxtı keçmiş öhdəliklərin olmaması haqqında 
müvafiq vergi orqanlarının arayışı.

-iddiaçıların son bir ildəki fəaliyyəti haq-
qında vergi orqanları tərəfindən təsdiq olunmuş 
maliyyə hesabatının surəti;

-iddiaçının tam adı, hüquqi 
statusu,nizamnaməsi, ünvanı və digər 
rekvizitləri;

 Sənədlər Azərbaycan dilində 2 nüsxədə 
(əsli və surəti) tərtib olunmalıdır.

 İddiaçılar tenderdə iştirak etmək üçün 
yuxarıda qeyd olunan sənədləri (tender təklifi 
və bank zəmanəti istisna olmaqla) 16 noyabr 
2018 –ci il saat 18.00-dək, tender təklifi və bank 
zəmanətini isə 26 noyabr 2018-ci il saat 18.00-
dək (Qusar şəhəri. H.Əliyev prospekti 140 ) 
təqdim etməlidirlər.

Göstərilən vaxtdan gec təqdim olunan 
zərflər açılmadan geri qaytarılacaqdır. İddia-
çıların təklif zərfləri 27 noyabr 2018-ci il saat 
15.00-da açılacaqdır.

Zərflərin açılışında iddiaçıların səlahiyyətli 
nümayəndələri iştirak edə bilərlər. 

Tender komissiyası

BİLDİRİŞ
Azərbaycan Respublikasının Energetika Na-

zirliyi tərəfindən 2018-ci il avqustun 1-də “Elekt-
rik enerjisinin ümumi generasiya güclərində 
alternativ və bərpa olunan enerji mənbələrinin 
xüsusi çəkisinin artırılmasını, habelə alternativ və 
bərpa olunan enerji sahəsinə özəl investisiyaların 
cəlb edilməsi məqsədilə bu sahəni tənzimləyən 

normativ hüquqi bazanın təkmilləşdirilməsini, 
güzəştli tariflərin və digər təşviqedici tədbirlərin 
tətbiqini əhatə edən sənədlərin hazırlanması” 
işlərinin satınalınması üçün dərc edilmiş açıq 
tenderdə Almaniyanın “DNV GL Energy Advi-
sory GmbH” şirkəti qalib elan olunmuş və qalib 
təşkilatla müvafiq satınalma müqaviləsi imzalan-
mışdır.

Tender komissiyası

“Dünya Görmə Günü”ndə 
“Azercell”dən pulsuz göz müayinəsi

�� Dünya Səhiyyə Təşkilatının təşəbbüsü ilə oktyabr ayının ikinci cümə axşamı hər 
il Dünya Görmə Günü kimi qeyd edilir. Korluğun qarşısının alınması üzrə Beynəlxalq 
Agentliyin məlumatına əsasən, dünyada təqribən 300 milyona yaxın insanın gözlə bağlı 
problemləri vardır. Onların 39 milyonu görmə qabiliyyətini tamamilə itirib. Görmə 
problemləri olan insanların 19 milyonu uşaqlardır, onlardan 1,5 milyon uşaq tam 
korluqdan əziyyət çəkir. Dünyada hər il görmə problem olan insanların sayı 45 min 
artır. Həkimlərin rəyinə görə, vaxtında müdaxilə olunarsa, korluq hallarının 80 faizinin 
qarşısını almaq mümkündür. 

Bir sıra sosial təşəbbüsləri 
dəstəkləyən və fəaliyyəti 
boyunca bu yöndə layihələr 
həyata keçirən “Azercell Tele-
kom” MMC-nin “Mobil Göz 
Klinikası” təqvimdəki bu gün 
münasibətilə növbəti səfərə çı-
xıb. Şirkətin dəstəyilə yaradılan 

və artıq 7 ildir fəaliyyət göstərən 
“Mobil Göz Klinikası”nın 
həkimləri 11 oktyabrda Zabrat 
qəsəbəsində yerləşən sosi-
al sığınacaq və reabilitasiya 
müəssisəsində oftalmoloji 
müayinə keçiriblər. Klinkanın 
həkimləri qaçqın və məcburi 

köçkünləri, şəhid ailələrini, 
onların uşaqlarını, xəstə və 
kimsəsiz, xüsusi ehtiyacı olan 
azyaşlıları, uğursuz ailələrdən 
olan uşaqları, ahılları, əlilləri 
müayinə ediblər. 

Qeyd edək ki, 2011-
ci il iyunun 1-də Uşaqların 

Beynəlxalq Müdafiəsi Günündə 
fəaliyyətə başlayan “Mobil Göz 
Klinikası” Bakı şəhəri daxil 
olmaqla Azərbaycanın əksər 
rayonlarında uşaq və ahıllar 
evlərini, məktəbləri ziyarət 
edir. “Azercell”in dəstəyi ilə 
“Xəzər Qayğıkeşlik Layihəsi" 
İctimai Birliyi tərəfindən həyata 
keçirilirən müayinələr zamanı 
insanlara peşəkar oftalmo-

loqlar, mütəxəssislər xidmət 
göstərir, gözlərin qorunması 
üçün zəruri məsləhətlər verirlər. 
2017-ci ildə Azercell “Mobil 
Göz Klinikası”nda Bakı və 
bölgələrdən 1426 nəfər pulsuz 
göz müayinəsindən keçib. 7 il 
ərzində isə 6063 nəfər bu unikal 
layihədən yararlanıb.

“Xalq qəzeti”

Ömrün bir səhifəsi 
�� İstədiyimiz vaxt istədiyimiz yerdə ağlaya 

bildiyimiz, tək dərdimizin yemək , oynamaq, yatmaq 
olduğu, kədərli olanda ağlımızın bir küncündən çıxarıb 
qucaqladığımız uşaqlıq illərimiz. Sadəcə, xatirə olaraq 
qalıb o illər. Ən saf, ən enerjili zaman elə uşaqlığımızda 
qalıb. Əlimizdən gələn tək şey xatırlamaq və xatırladıqca  
gülümsəməkdir. Gəlin, bir az o illərə qayıdaq.

Mən yeriməyi qardaşım 
velosiped sürəndə, arxasından 
tutub sürünə-sürünə öyrənmişəm. 
Və ilk dəfə ikitəkərli velosi-
pedi tək hərəkətə gətirəndə 
güclü olduğumu zənn etmiş-
dim. Tez-tez yıxılıb bir yerimi 
zədələyirdim. Usaqlıqda öyrənir 
insan güclülərə daha cox zərbə 
dəydiyini.

Yeriməyi öyrəndikdən 

sonra uçmağa çalışır uşaqlar, 
adətən. Divanın üstünə çıxıb yerə 
sərdiyimiz döşəkçələrin üstünə  
yorulmadan saatlarla tullanardıq.

Əvvəllər hər məhəllədən 
uşaq səsləri gələrdi. Bütün 
oyunlar çöldə oynanardı.  İndi 
texnologiyanın inkişafı uşaqları 
evə kilidləyib sanki. Əvvəllər 
uşaqları evə zornan salardılar, 
indi zorla çölə çıxarırlar.

Məncə, bütün insanlar ən 
azı bir dəfə də olsa, o illərə geri 
dönmək istəyib. Amma zaman 
çox qəddardır. Bizə ikinci bir 
şans vermir. Əgər elə bir ehtimal 
olsaydı, Akif İslamzadənin mah-
nısında deyildiyi kimi,  gələn bü-
tün günlərimi qurban verərdim.

 Maraqlıdır, görəsən, 
indiki uşaqlar mobil oyunlardan 
əvvəllər oynanılan ortadaqaldı, 
yeddi şüşə, 11 tuş oyunların-
dan aldığımız zövqu alırlarmı? 
Görəsən, hazırda 9-10 yaşlı 
uşaqlar 20 il sonra kaş uşaq olub 
mobil oyunlar oynayaydım, 
dostlarla pleysteyşinə gedəydim 
deyəcəklərmi?

Uşaqlıq dilə gətirə 
bilməyəcəyimiz qədər gözəl bir 

dövrdür. O saflıq, o enerji bir 
daha geri dönməyəcək. Gözlərini 
yum və düşün.  Səhər yuxudan 
duran kimi şirin çayı yarımçıq 
qoyub, məhəlləyə 11 tuş oynama-
ğa qaçırıq. Günortanın istisindən 
qaçıb evdə AzTV-də cizgi 
filmlərinə baxırıq. Axşamüstü 
gəlin maşınlarının qabağını kəsib 
pul alır, həmin pulu dondurmaya, 
şirəyə verib saatlarla söhbət edi-
rik. Dalaşırıq, barışırıq. Gecənin 
qaranlığına kimi gizlənpaç 
oynayırıq. Çox yoruluruq, amma 
nədənsə, yorğunluq hiss etmirik. 
Çünki biz bundan zövq alırıq. 

İnsan psixologiyasında 
belə bir şey var. Öz zəhmətinlə 
hazırladığın hər şey sənə çox 
əsrarəngiz görünür. Necə ki, 
uşaqlıqda oyuncaqlarımızı biz 
özümüz düzəldərdik. Bəlkə də o 
zəhmətdən sonra əyləndiyimiz 
üçün bu qədər zövq verirdi 
uşaqlıq illəri bizə. Məftildən 
düzəltdiyimiz maşınla qonşu 
məhəllələrdəki uşaqların yanında 

öyünərdik.
İndi uşaqlıq daha rahatdı. 

Hər cür oyuncaqlar var. Biz 
məhəllələrarası futbol çempiona-
tında, ayaqqabılarımız cırılmasın 
deyə corabla oynayardıq. İndi 
xalçalı stadion var.

Uşaqlığımızı pulla satın al-
dılar elə bil. Bizim düzəltdiyimiz 
hər şeyi indi pulla alırlar. 
Hasarların dibində heç vaxt 
butulka olmazdı. Çünki onları 
aparıb 10 qəpiklik dondurma ilə 
dəyişərdik.

Necə gözəldi uşaqlıq 
illəri. Ölüm deyə bir şeyin var 
olduğunu belə bilmirsən. O an 
yanında olan hər kəsin hər zaman 
sənin olacağını zənn edirsən. İlk 
dəfə itirirsən sevdiyini. Və artıq 
onun ölümü ilə sən böyümüsən. 
Əlvida, uşaqlıq.  

Kamal HÜSEYNOV,   
BDU-nun jurnalistika 

fakültəsinin 3-cü kurs tələbəsi

Dünyanı daha gözəl görün

714 oktyabr 2018-ci il, bazar


